
Inatsisartuni ilaasortaq, Tillie Martinussen, Suleqatigiissitsisut   
/maani   
 

Mittarfiliortiternissat pillugit § 37 naapertorlugu apeqquteqaammut 2019-157-
imut akissut 
 

Asasara Tillie Martinussen 

 

Inatsisartut suleriaasianni § 37 naapertorlugu mittarfiliortiternissat pillugit 

Naalakkersuisunut apeqquteqaateqarputit. Apeqqutitit uannit akineqartussatut 

innersuunneqarput. Apeqqutitit matuma kinguliani ataasiakkaarlugit allanneqarput, 

akissummillu malitseqarlutik. 

 

Apeqqut 1. VVM pillugu misissuinerit aamma tusarniaanermut atatillugu 

akissutigineqartut qanoq iliornikkut mittarfiliortiternernut aalajangiinerup 

ingerlarnganut sunniuteqarsinnaappat, tusagassiutini uteqattaartuarneqartillugu 

Nuummi mittarfiup inissisimaffia allanngortinneqarnavianngitsoq, sanaartornerup 

sukkassusissaa kiisalu mittarfiliortiternernut atatillugu aalajangiinissap tungaanut 

ingerlasimaneq tamakkerlugu allanngortinneqarnavianngitsoq? 

Akissut: Avatangiisinut Sunniutissanik Naliliineq (ASN) taamaallaat suliami 

sanaartukkamiluunniit aalajangersimasumi avatangiisini pissutsinut tunngasuusarpoq. 

Tassalu ASN-imut maleruagassani Naalakkersuisut sanaartugassamik, ASN-imut 

maleruagassanut ilaasumik sananissamut, alliliinissamut allannguinissamulluunniit 

akuersisoqartoqassanersoq pillugu tamakkiisumik paasissutissiiviusumik 

tunngaveqarluni aalajangiisinnaanissaannut pisariaqartinneqartunik sanaartukkap 

avatangiisinut sunniutigisinnaasai pillugit Naalakkersuisut 

paasissutissinneqarnissaannik qulakkeerinissaq siunertarineqarpoq. 

 

Avatangiisinut Sunniutissanik Naliliinermi suliap ingerlanneqarnerani 

tusarniaasoqassaaq innuttaasunillu ataatsimiititsisoqassalluni, 

akuersissuteqartoqannginnerani inuit tamat suliassamut sunniuteqarnissamut 

periarfissinneqarluarnissaat qulakkeerniarlugu. ASN-imut nassuiaat inaarutaasoq 

aamma inuit tamat oqallinnerisa inerneri sanaartukkamut, aammalu ASN-imut 

akuersissuteqartoqassappat piumasaqaatinut tassunga atasunut Naalakkersuisut 

aalajangiinissaannut pitsaasunik tunngavissiisussaapput. 

 

Nuummi Ilulissanilu mittarfinnut tunngatillugu ASN-imut akuersissutini arlalinnik 

piumasaqaateqartoqarpoq, taamaalillunilu ilaatigut nipiliorneq, pujoralatsitsineq imerlu 

errortuutikoq eqqarsaatigalugit avatangiisinut sunniutaanerluttussat 

isumagineqartussanngorput sapinngisamillu annikillisinneqartussanngorlutik. 

Piumasaqaatini taakkunani apeqqutit oqaaseqaatillu, innuttaasunik ataatsimiititsinerni 

tamanullu ammasunik tusarniaanerni suliassanut tunngatillugu saqqummertut ilaat 

akineqarput. Tassalu ASN-imik suliaqarneq avatangiisinut tunngatillugu isumaliutersuutit 

tusarniaanermilu ilanngunneqartut tunngavigalugit naalakkersuinikkut 

08-04-2019 

Suliaq nr.: 2019 - 8149   

Id nr. 40254362  

  

 

Postboks 909 

3900 Nuuk 

Tlf.: (+299) 34 50 00 

E-mail: box909@nanoq.gl 

Fax: (+299) 34 63 56 

www.naalakkersuisut.gl 

 



 

2 
 

aalajangiiniarnermut, taamaalillunilu avatangiisinut sunniutaanerluttussanik 

annikillititsiniarnermut pingaaruteqarpoq. 

 

Apeqqut 2. Naalakkersuisut isumaat naapertorlugu mittarfiliortiternerit 

akilersinnaassusaat qanoq allanngortinneqartigissava maannakkut 

malunnarsimmat Kangerlussuaq ammaannartussanngortoq Sakkutooqarfiit Nato-

llu ingerlataat tassani ingerlannartussanngorpasimmata? 

Akissut: Kangerlussuup siunissaa, tassungalu ilanngullugu Kangerlussuup 

annertusarneqarnissaa aserfallatsaalineqarnissaaluunniit pillugu 

aalajangiisoqarsimanngilaq, takuuk § 37 naapertorlugu apeqquteqaammut nr. 2019-

148-mut akissutiga. Kisiannili Kangerlussuup siunissaa pillugu kommunip 

suleqatigineqarnissaanik isumaqatigiissuteqartoqarnerata saniatigut Illersornissaqarfiup 

Kangerlussuarmiiginnarnissamik kissaateqarnerannik paasiniaanermi Naalagaaffik 

suleqatigineqassasoq aalajangiunneqarpoq. 

 

Imminut akilersinnaassutsimut tunngatillugu Mittarfinnik alliliinermi inuiaqatigiit 

aningaasaqarnerinut kingunerisassanik misissueqqissaarneq, Imm. 2-mi 

atuarneqarsinnaavoq, maanna angallasseriaatsip atorneqartup ingerlatiinnarnissaa 

inuiaqatigiinnut ineriartortitsinermik pilersitsiviussanngitsoq. Inuiaqatigiit 

ineriartussappata sipaagaqartoqassappallu aatsaat tamanna mittarfinnut nutaanut 

aningaasaliinikkut, taamaalillunilu angallannermik pingaarutilimmik tunngavissiisumik 

allannguinikkut pisinnaavoq. 

 

Illernorsissaqarfiup Kangerlussuarmiiginnarnissaannik misissuinissaq pillugu 

Naalagaaffiup suleqatiginissaanik isumaqatigiissuteqarneq tunngavissanik, Nuummi 

aamma Ilulissani nunanit tamalaanit mittarfiit kiisalu Qaqortumi nunap immikkoortuani 

mittarfiup sananeqarnissaannut, ingerlanneqarnissaannut 

aningaasalersorneqarnissaannullu killiliussatut piumasaqaatit pillugit Inatsisartut 

inatsisaata nr. 4-p, 22. november 2018-imeersup Inatsisartunit 

aalajangiiffigineqarneranut tunngavigineqartunik allannguisussaanngilaq. 

 

Apeqqut 3. Sakkutuut ingerlatsinerat atlantiku qulaallugu timmisartut 

miffigisinnaasaanni Kangerlussuarmiiginnartussanngormata taava 

Naalakkersuisut isumaqarpat suli Nuummi Ilulissanilu mittarfissat 

sananeqarnissaat aalajangiusimaneqartariaqartoq? 

Akissut: Apeqqut 2-mut akissuteqaatiga naapertorlugu Nuummi aamma Ilulissani 

nunanit tamalaanit mittarfiit kiisalu Qaqortumi nunap immikkoortuani mittarfiup 

sananeqarnissaannut, ingerlanneqarnissaannut aningaasalersorneqarnissaannullu 

killiliussatut piumasaqaatit pillugit Inatsisartut inatsisaannut nr. 4-mut, 22. november 

2018-imeersumut allannguutissanik inatsisiliortoqarsinnaaneranut piareersaataasunik 

aallartitsinissamut Naalakkersuisut tunngavissaqaratik isumaqarput. 

 

Apeqqut 4. Mittarfiliortiternissanut innuttaasut ernummataat qanoq  

aaqqissimallugit Naalakkersuisut isumaqarpat? Sualummik Nuummi, 

innuttaasorpassuit apersuimmata ernumallutillu ilaatigut nipi tipilu pillugit kiisalu 

mittarfiliorfissap eqqaaniittut inuinnaat illuisa nalikillerujussuarnissaat pillugu? 

Akissut: Apeqqut 1-imut akissuteqaatiga takuuk. Tamatuma saniatigut Kalaallit Airports 

A/S Naalakkersuisunut ilisimatitsivoq, ASN-imut nassuiaammi naatsorsukkat, mittarfiup 

nutaap maannamut naleqqiulluni nipiliorfiunerunnginnissaanik takutitsisut. 

Tamatumunnga pingaartumik mittarfiit nutaat ammarnerini kalaallit silaannakkut 

assartuussisarnerisa tamarmiusut pitsanngorsarneqarnerisa kingunerisaanik 

timmisartuussinerit ikilinissaat peqqutaavoq. Aallartartut amerlassusaat aammalu 

motoorinik misileraasarnerit amerlassusaat ullumikkumut naleqqiullutik ikilissapput. 

 

Tamatuma saniatigut ilisimatitsissutigineqarsinnaavoq, ukiut qulikkaat arlallit 

ingerlanerini mittarfiit pioreersut kaajallallugit nipiliornermut killeqarfinnik immikkut 

piumasaqaateqarfiusunik aalajangersaasoqartarsimammat. Taakku mittarfiup 

taamaalluni allilerneqarsinnaaneranut naatsorsuutigisaqarnermi 

eqqarsaatigineqarsimapput. 

 

Neriuppunga qulaani allaqqasuni apeqquteqaatitit akineqartut. 

 

 

Inussiarnersumik inuulluaqqusillunga 

 

 

 

Karl Frederik Danielsen 

 


